
জীৱন মৃত্যু


এক/


মাজে মাজে মোৰ এনেহেন লাগে

এই যে খাইছো-শুইছো, হাঁহিছো-কান্দিছো

কাকত-আলোচনী-কিতাপ পঢ়িছো, টিভি চাইছো,

আড্ডা মাৰিছো সেইটো ময়েই নে?

নে মই কেতিয়াবাই মৰিলো বা অন্তহীন এটা সপোনহে দেখি আছো?

সপোন বাৰু কিমান দীঘল হ’ব পাৰে

কেইটামান মিনিটৰ, এঘণ্টা-দুঘণ্টাৰ?

দুকুৰি পোন্ধৰ বছৰ জুৰি

এটা সপোন দেখি থাকিব পাৰে নেকি কোনোবাহ!

মই এটা মৰা শ নে জীয়া শ,

মৰা শ গেলে, দুৰ্গন্ধ ওলায়। মোৰ গাৰ পৰাও দুৰ্গন্ধ ওলায় নেকি?

মই দেখোন গোন্ধ নেপাওঁ!

মোৰ ঘ্ৰাণ শক্তি কম হ’বও পাৰে, আনে হয়তো পায়।

অৱশ্যে যদি মৰা নাই তেতিয়া নিশ্চয় দুৰ্গন্ধ নোলাব।

মই জীয়াই আছোনে মৰিলো সেইটো খাটাং কৰাটো

মোৰ বাবে সম্ভৱপৰ নহয়।

আৰু এটা কথা, মই ওপজিছিলোনে নাই সেইকথাওতো মই নেজানো!

